

ՀԻՄՆԱՎՈՐՈՒՄ
 «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2024 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ, ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ, ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ԴԵԿՏԵՄԲԵՐԻ 28-Ի N 2323-Ն ՈՐՈՇՄԱՆ ՄԵՋ  ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ, ԻՆՉՊԵՍ ՆԱԵՎ ԳՆՄԱՆ ՊԱՅՄԱՆԱԳՐՈՒՄ ՓՈՓՈԽՈՒԹՅՈՒՆ ԿԱՏԱՐԵԼՈՒ ԹՈՒՅԼՏՎՈՒԹՅՈՒՆ ՏԱԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ


Իրավական ակտի ընդունման անհրաժեշտությունը. 
Հայաստանի Հանրապետության կառավարության որոշման նախագծով նախատեսվում է ՀՀ 2024թ.-ի պետական բյուջեով ՀՀ ԿԳՄՍ նախարարությանը կապիտալ ծրագրերի իրականացման համար հատկացված միջոցներից կատարել վերաբաշխում 206,179.8 հազար դրամի չափով (բյուջետային ծախսերի տնտեսագիտական դասակարգման «Շենքերի և շինությունների շինարարություն» հոդվածով՝ 188,679.8 հազար դրամ և «Նախագծահետազոտական ծախսեր» հոդվածով՝ 17,500.0 հազար դրամ): Նախագծի նպատակն է լրացուցիչ ֆինանսական միջոցներ հատկացնել ՀՀ Արմավիրի մարզի Փշատավան համայնքում ներկայումս կառուցվող «Մոդուլային» տիպի 144 տեղ հզորությամբ մսուր–մանկապարտեզի կառուցման, ինչպես նաև նոր «Մոդուլային» տիպի թվով 3 դպրոցի և 4 կրթահամալիրի նախագծման համար։
Վերոնշյալ հատկացումների համար Նախագծով նվազեցվում են ՀՀ 2024թ․–ի պետական բյուջեի 1045 ծրագրի 32001 միջոցառմամբ նախատեսված Արթիկի պետական քոլեջի շենքի ջեռուցման համար հայտարարված գնման մրցույթի արդյունքում տնտեսված գումարը, ինչպես նաև 1236 ծրագրի 32002 միջոցառմամբ Երևանի մանկապարտեզների հիմնանորոգման համար նախատեսված և օբյեկտներով չբաշխված գումարի մի մասը։

Ընթացիկ իրավիճակը և խնդիրները.
ՀՀ քաղաքաշինության կոմիտեի և «Հայնախագիծ» ԲԲ ընկերության միջև 2022  թվականի հոկտեմբերի 28-ին կնքված N ՀՀՔԿ-ՄԱԽԾՁԲ-22/3 պայմանագրով նախատեսվում է ձեռք բերել մոդուլային դպրոցների և կրթահամալիրների տեղակապման նախագծանախահաշվային փաստաթղթերի մշակման խորհրդատվական ծառայություններ՝ յուրաքանչյուր օբյեկտի համար նախատեսելով 4.5 մլն ՀՀ դրամ։ ՀՀ փոխվարչապետ պարոն Տիգրան Խաչատրյանի մոտ տեղի ունեցած քննարկումների արդյունքում ՀՀ կրթության, գիտության, մշակույթի և սպորտի նախարարությունը դիմել է ՀՀ քաղաքաշինության կոմիտե՝ արձանագրելով, որ հաստատությունների մարզադահլիճների չափսերը կարիք ունեն վերանայման և  կրթական նոր չափորոշիչներին համապատասխանեցման։ Խնդրի կարգավորման նպատակով՝ «Հայնախագիծ» ԲԲ ընկերության կողմից լրամշակվել են բազմակի օգտագործման օրինակելի նախագծանախահաշվային փաստաթղթերը՝ վերանայվել են մարզադահլիճների չափսերը, ինչի արդյունքում փոփոխվել է նաև շենքի կոնստրուկտիվ սխեման, ինժեներական բաժինները և կատարվել են մի շարք այլ փոփոխություններ։
Հաշվի առնելով, որ 3 դպրոցի և 4 կրթահամալիրի մասով արդեն մշակվել էին տեղակապման նախագծերը՝ անհրաժեշտություն է առաջացել վերը նշված փոփոխությունները կատարել նաև տեղակապման ՆՆՓ–երում։ Նշվածը կառաջացնի  տեղակապման ծառայության գնման համար կնքված պայմանագրի գնի փոփոխություն, քանի որ ավելանում է պատվիրատուի (ՀՀ քաղաքաշինության կոմիտեի) կողմից տրված նախագծային առաջադրանքը։ Այսպիսով, բանակցելով «Հայնախագիծ» ԲԲ ընկերության հետ, անհրաժեշտություն է առաջացել յուրաքանչյուր չափաբաժնի համար փոփոխել պայմանագրի գինը՝ այն ավելացնելով 2.5 մլն ՀՀ դրամով։ Արդյունքում, պայմանագրի ընդհանուր արժեքը կավելանա 17,500.0 հազար դրամով կամ 48.61%-ով։ 
Հաշվի առնելով, որ ՀՀ կառավարության 04.05.2017թ․–ի N 526-Ն որոշմամբ հաստատված կարգով արգելվում է ծավալների ավելացումը կատարելը ավելի քան 10%-ով՝ Նախագծի 2–րդ կետով նախատեսվում է համապատասխան թույլտվություն սահմանել ՀՀ քաղաքաշինության կոմիտեի համար։ 
Նախագծով նաև նախատեսվում  է լրացուցիչ 188.7 մլն ՀՀ դրամ գումար հատկացնել ՀՀ Արմավիրի մարզի Փշատավան համայնքում ներկայումս կառուցվող «Մոդուլային» տիպի 144 տեղ հզորությամբ մսուր–մանկապարտեզի կառուցման համար։ Մանկապարտեզի կառուցումը մեկնարկել է 2023թ․–ին և նախատեսվում է ավարել 2025թ․–ին՝ հաշվի առնելով երկաթ–բետոնային կոնստրուկցիան։ Կապալառուի՝ «Բաղրամյանշին» ԲԲԸ–ի կողմից ստացվել է գրություն՝ համաձայն որի վերջինս հայտել է, որ կարող է լրացուցիչ 180.0 մլն դրամի աշխատանք կատարել ֆինանսական միջոցների առկայության դեպքում։ Հաշվի առնելով նշվածը և նշված օբյեկտում ընթացող շինարարության տեմպերը՝ Նախագծով նախատեսվում է հատկացնել լրացուցիչ 188,679.8 հազար դրամ (շինմոնտաժային աշխատանքներ՝ 180,000.0, տեխնիկական հսկողություն՝ 7,747.7 և հեղինակային հսկողություն՝ 932.1)։

Կարգավորման նպատակը և բնույթը.
Որոշման նախագծի ընդունմամբ լրացուցիչ գումար կհատկացվի մի շարք կրթական հաստատությունների կառուցման և նախագծման համար:

          
Նախագծի մշակման գործընթացում ներգրավված ինստիտուտները և անձինք.
ՀՀ կրթության, գիտության, մշակույթի և սպորտի նախարարության մասնագետները: 

 Իրավական ակտի կիրարկման դեպքում ակնկալվող արդյունքը. 
Որոշման ընդունման արդյունքում կապահովվեն կրթական  դաստիարակության համար շենքային առավել բարենպաստ պայմաններ։
Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն.
«Հայաստանի Հանրապետության 2023 թվականի պետական բյուջեի մասին» օրենքում վերաբաշխում, փոփոխություններ և լրացումներ, Հայաստանի Հանրապետության կառավարության 2023 թվականի դեկտեմբերի 28-ի N 2323-Ն որոշման մեջ  փոփոխություններ և լրացումներ,  ինչպես նաև գնման պայմանագրում փոփոխություններ կատարելու թույլտվություն տալու մասին» Հայաստանի Հանրապետության կառավարության որոշման ընդունման կապակցությամբ Հայաստանի Հանրապետության պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի առաջանում:
Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Նախագիծը բխում է ՀՀ կառավարության 18.11.2021թ. N 1902-Լ որոշմամբ հաստատված ՀՀ կառավարության 2021-2026 թվականների գործունեության միջոցառումների ծրագրի.
· 3-րդ կետի 3.6-րդ ենթակետից՝ «Ցանկում ընդգրկված մանկապարտեզներում շինարարական աշխատանքների իրականացում, հաստատությունները անհրաժեշտ գույքով և սարքավորումներով հագեցում».
· 8-րդ կետից՝ «կառուցել, հիմնանորոգել և վերանորոգել առնվազն 300 հանրակրթական ուսումնական հաստատություններ...»։

Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն.
1. Այլ իրավական ակտերում փոփոխությունների և/կամ լրացումների անհրաժեշտությունը.
Չի առաջացնում:
2. Միջազգային պայմանագրերով ստանձնած պարտավորությունների հետ համապատասխանությունը.
Համապատասխանում է:

Այլ տեղեկություններ.
Չկան:




